CLEMENT MAROT DE CAHORS
Varlet de chambre du Roy

AUX LECTEURS.

Entre tous les bons livres imprimez de la langue frangoise ne s'en veoit ung si incorrect ne si lourdement
corrompu que celluy de Villon, et m'esbahy (veu que c'est le meilleur Poéte parisien qui se trouve) comment les
imprimeurs de Paris et les enfans de la ville n'en ont eu plus grand soing. Je ne suis (certes) en rien son voysin;
mais, pour I'amour de son gentil entendement, et en recompense de ce que je puys avoir aprins de luy en lisant
ses Oeuvres, j'ai faict a icelles ce que je vouldroys estre faict aux miennes, si elles estaient tombées en semblable
inconvénient. Tant y ay trouvé de broillerie en I'ordre des coupletz et des vers, en mesure, en langaige, en la
ryme et en la raison, que je ne s¢ay duquel je doy plus avoir pitié, ou de l'oeuvre ainsi oultrement gastée, ou de
l'ignorance de ceux qui l'imprimeérent; et, pour en faire preuve, me suys advisé (Lecteurs) de vous mettre icy ung
des couplets incorrects du mal imprimé Villon, qui vous fera exemple et tesmoing d'ung grand nombre d'autres
autant broillez et gastez que luy, lequel est tel :

Or est vray qu'apres plainctz et pleurs
Et angoisseux gemissemens,

Apres tristesses et douleurs

Labeurs et griefz cheminemens
Travaille mes lubres sentemens
Aguysez ronds, comme une pelote
Monstrent plus que les commens

En sens moral de Aristote.

Qui est celluy qui vouldroit nyer le sens n'en estre grandement corrompu? Ainsi, pour vray, l'ay-je trouvé aux
vieilles impressions, et encores pis aux nouvelles. Or, voyez maintenant comment il a esté r'abillé, et en jugez
gratieusement :

Or est vray qu'apres plainctz et pleurs
Et angoisseux gemissemens,

Apres tristesses et douleurs,

Labeurs et griefz cheminemens,
Travail mes lubres sentements
Aguysa (ronds comme pelote),

Me monstrant plus que les comments
Sur le sens moral d'Aristote.

Voyla comment il me semble que 'autheur 1'entendoit; et vous suffise ce petit amendement pour vous rendre
advertiz de ce que puys avoir amendé en mille autres passages, dont les aucuns me ont esté aisez et les autres tres
difficiles. Toutesfoys, partie avecques les vieulx imprimez, partie avecques 1'ayde de bons vieillards qui en
scavent par cueur, et partie par deviner avecques jugement naturel, a esté reduict nostre Villon en meilleure et
plus entiére forme qu'on ne 1'a veu de nos aages, et ce sans avoir touch¢ a 1'antiquité de son parler, a a fagon de
rimer, a ses meslées et longues parenthéses, a la quantité de ses sillabes, ne a ses couppes, tant féminines que
masculines; esquelles choses il n'a suffisamment observé les vrayes reigles de francoise poésie, et ne suys d'advis
que en cela les jeunes Poetes I'ensuyvent, mais bien qu'ilz cueillent ses sentences comme belles fleurs, qu'ils
contemplent 'esprit qu'il avoit, que de luy apreignent a proprement descrire, et qu'ils contrefacent sa veine,
mesmement celle dont il use en ses Ballades, qui est vrayment belle et héroique, et ne fay double qu'il n'eust
emporté le chapeau de laurier devant tous les Poétes de son temps, s'il eust esté nourry en la Court des Roys et
des Princes, 1a ou les jugemens se amendent et les langaiges se pollissent. Quant a l'industrie des lays qu'il feit en
ses Testamens, pour suffisamment la congnoistre et entendre il fauldroit avoir esté de son temps a Paris, et avoir
congneu les lieux, les choses et les hommes dont il parle: la mémoire desquelz tant plus se passera, tant moins se
congnoistra icelle industrie de ses lays dictz. Pour ceste cause, qui vouldra faire une oeuvre de longue durée ne
preigne son soubject sur telles choses basses et particuliéres. Le reste des Oeuvres de nostre Villon (hors cela) est
de tel artifice, tant plain de bonne doctrine et tellement painct de mille belles couleurs, que le temps, qui tout
efface, jusques icy ne I'a sceu effacer; et moins encor 1'effacera ores et d'icy en avant, que les bonnes escriptures
francoises sont et seront mieulx congneues et recueillies que jamais. Et pour ce (comme j'ay dit) que je n'ay
touché a son antique fagon de parler, je vous ay exposé sur la marge, avecques les annotations, ce qui m'a semblé
le plus dur a entendre, laissant le reste a vos promptes intelligences, comme ly Roys pour le Roy, homs pour

homme , compaing pour compaignon; aussi force pluriers pour singuliers, et plusieurs autres incongruitez dont
estait plain le langaige mal lymé d'icelluy temps.

Aprés, quand il s'est trouvé faulte de vers entiers, j'ay prins peine de les refaire au plus prés (selon mon possible)
de l'intention de 'autheur, et les trouverez expressément marquez de cette marque +, afin que ceulx qui les
scauront en la sorte que Villon les fist effacent les nouveaulx pour faire place aux vieulx.

Oultre plus, les termes et les vers qui estaient interposez, trouverez reduictz en leurs places; les lignes trop
courtes, allongées; les trop longues acoursies; les mots obmys, remys; les adjoutez ostez, et les tiltres myeulx
attiltrez.

Finalement, j'ay changé l'ordre du livre, et m'a semblé plus raisonnable de le faire commencer par le Petit
Testament, d'autant qu'il fut faict cinq ans avant l'autre. Touchant le Jargon, je le laisse a corriger et exposer aux
successeurs de Villon en 1'art de la pinse et du croq.

Et si quelqu'un d'adventure veult dire que tout ne soit racoustré ainsi qu'il appartient, je luy respons dés
maintenant que, s'il estait autant navré en sa personne comme j'ay trouvé Villon blessé en ses Ocuvres, il n'y a si
expert chirurgien qui le sceust panser sans apparence de cicatrice; et me suffira que le labeur qu'en ce j'ay
employé soit agréable au Roy mon souverain, qui est cause et motif de ceste emprise et de I'exécution d'icelle,
pour l'avoir veu voulentiers escouter et par trés bon jugement estimer plusieurs passages des Oeuvres qui
s'ensuyvent.

MAROT
AU ROY FRANCOIS Ier.

Si a Villon on treuve encor a dire,

S'il n'est reduict ainsi qu'ay prétendu,

A moy tout seul en soit le blasme (Sire),
Qui plus y ay travaillé qu'entendu;

Et s'il est mieux en son ordre estendu
Que paravant, de sorte qu'on I'en prise,
Le gré a vous en doyt estre rendu,

Qui fustes seul cause de 'entreprise.

LE PETIT TESTAMENT DE MAISTRE FRANCOIS VILLON (Le lais)
FAIT L'AN 1456.

I

L'an quatre cens cinquante six,

Je, Francoy Villon, escollier,
Considerant, de sens rassis,

Le frain aux dens, franc au collier,
Qu'on doit ses euvres conseillier,
Comme Vegece le racompte,

Sage Rommain, grant conseillier,
Ou autrement on se mescompte...

II

En ce temps que j'ay dit devant,
Sur Noél, morte saison,

Que les loups se vivent du vent
Et qu'on se tient en sa maison,
pour le frimas, pres du tyson,
Me vint ung vouloir de briser
La tres amoureuse prison

Qui faisoit mon cueur debriser.

Voyant celle devant mes yeult
Consentant a ma deffacon,

Sans ce que ja luy en fust mieulx ;
Dont je me dueil et plains aux cieulx,
En requerant d'elle vengance

A tous les dieux venerieux,

Et du grief d'amours allegence.
v

Et se j'ay prins en ma faveur

Ces doulx regars et beaux semblans
De tres decevante saveur

Me tresparsans jusques aux flans,
Bien ils ont vers moy les piés blancs
Et me faillent au grant besoing :
Planter me fault aultres complans
Et frapper en ung aultre coing.

v

Le regard de celle m'apris

qui m'a esté fellone et dur ;

Sans ce qu'en riens j'aye mesprins,
Veult et ordonne que j'endure

La mort, et que plus je ne dure.
Sin'y vois secours que fouir ;
Rompre veult la vive soudure
Sans mes pitieux regrets ouir.

VI

Pour obvier a ses dangiers,

Mon mieulx est, ce croy, de partir.
A Dieu ! Je m'en vois a Angers,
Puis qu'el ne me veult impartir

Sa grace ne me departir.

Par elle meurs, les membres sains ;
Au fort, je suys amant martir,

Du nombre des amoureux sains.
VII

Combien que le depart me soit
Dur, si fault il que je l'eslongne ;
Comme mon povre sens consoit,
Aultre que moy est en quelongne,
Dont oncques soret de Boulongne
Ne fut plus alteré d'humeur.

C'est pour moy piteuse besongne :
Dieu en vueille ou'r ma clameur !
VIII

Et puys que departir me fault

Et du retour ne suis certain

(Je ne suis homme sans deffault,
Ne qu'aultre d'assier ne d'estain ;
Vivre aux humains est incertain
Et aprés mort n'y a relaiz)

- Je m'en vois en pays lointain -,
Si establit ce present laiz.

IX

Premierement, ou nom du Pere,
Du Filz et Saint Esperit,

Et de sa glorieuse Mere

Par qui grace riens ne perit,

Je laisse, de par Dieu, mon bruyt
A maistre Guillaume Villon,

Qui en I'onneur de son nom bruyt,
Mes tentes et mon pavillon.

Item, a celle que j'ay dit

Qui si durement m'a chassé

Que je suis de joye interdit

Et de tout plaisir dechassé,

Je laisse mon cueur enchassé,
Palle, pitieux, mort et transy.

Elle m'a ce mal pourchassé,

Mais Dieu luy en face mercy !

X1

Item, a maistre Ythier Merchant,
Auquel je me sens tres tenu,
Laisse mon branc d'acier tranchant,
Et a maistre Jehan le Cornu,

Qui est en gaige detenu

Pour ung escot sept solz montant ;
Je veul, selon le contenu,

Qu'on leur livre... en le rachetant !
XII

Item, je laisse a Sainct Amant

Le Cheval blanc avec la Mule,

Et a Blaru mon d’amant

Et I'Asne royé qui reculle.

Et le decret qui articulle

Omnis utriusque sexus

Contre la Carmeliste bulle

Laisse aux curés, pour mettre sus.
XIII

Et a maistre Robert Valee,

Povre clergot en Parlement,

Qui n'entend ne mont ne valee,
J'ordonne principalement

Qu'on luy baille legierement

Mes brayes, estans aux Trumillieres,
Pour coyffer plus honnestement
S'amye Jehanne de Milliers.

X1V

Pour ce qu'il est de lieu honneste
Fault qu'il soit mieulx recompens¢,
Car le Saint Esperit 'adomoneste,
Obstant ce qu'il est insensé.

Pour ce, je me suis pourpensé,
Puis qu'il n'a sens ne qu'une aulmoire,
A recouvrer sur Mau pensé,

Qu'on lui baille, I'Art de memoire.
XV

Item, pour assigner la vie

Du dessus dit maitre Robert,

Pour Dieu, n'y aiés point d'envye,
Mes parents, vendés mon haubert,
Et que l'argent, ou la plus part,
Soit emploié, dedans ces Pasques
A acheter a ce poupart

Une fenestre emprés Saint Jacques.
XVI

Item, laisse et donne en pur don
Mes gans et ma houcque de soye
A mon amy Jacques Cardon,

Le glan aussi d'une saulsoye,

Et tous les jours une grasse oye

Et ung chappon de haule gresse,
Dix muys de vin blanc comme croye,
Et deux procés, que trop n'engresse.



XVII

Item, je lessé a noble homme
Regnier de Montigny, trois chiens ;
Aussi a Jehan Raguier la somme
De cent frans prins sur tous mes biens ;
Mais quoy ? Je n'y comprens en riens
Ce que je pourray acquerir :

L'en ne doit trop prendre des siens,
Ne ses amys trop surquerir.

XVII

Item, au seigneur de Grigny

Laisse la garde de Nygon

Et six chiens plus qu'a Montigny,
Vicestre, chastel et donjon ;

Et a ce malostre changon,
Moutonnier, qui le tient en procés,
Laisse troys coups d'ung escourgon
Et coucher paix et aise es ceps.
XIX

Item, au Chevalier du guet,

Le Héaulme luy establis,

Et aux pietons qui vont d'aguet
Tastonnant par ces establis,

Je leur laissé ung beau riblis,

La Lanterne a la Pierre au Let,
Voire, mes j'aray les Troys Lis,
S'ilz me mainent en Chastellet.

XX

Et a maistre Jaques Raguier

Laisse 1'Abeuvroir Popin,

Paiches, poires - sucré, figuier-,
Tous jours le choiz d'ung bon loppin,
Le trou de la Pomme de Pin,

Cloz et couvert, au feu la plante,
Emmailloté en jacopin,

Et qui vouldra planter si plante !
XXI

Item, a maistre Jehan Mautaint

Et maistre Pierre Basannier,

Le gré du seigneur qui attainct
Troubles, forfaiz, sans espargnier ;
Et a mon procureur Fournier,
Bonnetz cours, chausses semelees,
Taillees sur mon cordouennier,
Pour porter durant ces gelees.
XXII

Item, a Jehan Trouvé, boucher,
Laisse le Mouton franc et tendre,
Et ung tacon pour esmouchier

Le Beuf Couronné qu'on veult vendre,
Et la Vache, qui pourra prendre

Le vilain qui la trousse au col :

S'il ne la rend, qu'on le puist pendre
Et estrangler d'un bon licol !

XX111

Item, a Perrenet Merchant,

Qu'on dit le Bastard de la Barre,
Pour ce qu'il est ung bon merchant,
Luy laisse trois gluyons de feurre
Pour estendre dessus la terre

A faire I'amoureux mestier,

Ou il luy fauldra sa vie querre,



Car il ne scet autre mestier.

XXV

Item, au Loup et a Cholet

Je laisse a la fois ung canart

Prins sur les murs comme on souloit,
Envers les fossés, sur le tart,

Et a chascun ung grant tabart

De cordelier jusques aux piez,
Busche, charbon et poys au lart,
Et mes houseaulx sans avantpiez.
XXV

Item, je laissé, pitié

A trois petis enffans tous nudz
Nommés en ce present traictié,

- Povres orphelins impourveuz,
Tous deschaussez, tous despourveuz,
Et desnuez comme le ver
(J'ordonne qu'ilz seront pourveuz,
Au moins pour passer cest yver) -,
XXVI

Premierement, Colin Laurens,
Girard Gossouin, Jehan Marceau,
Desprins de biens et de parens,
Qui n'ont vaillant I'anse d'un seau,
Chascun de mes biens ung fesseau
Ou quatre blans, s'ilz I'aiment mieulx ;
I1z mengeront maint bon morceau,
Les enffans, quand je seray vieulx.
XXvIl

Item, ma nomination,

Que j'ay de 1'Université,

Laisse par resignation,

Pour seclurre d'aversité

Povres clers de cest cité

Soubz cest intendit contenus ;
Charité m'y a incité

Et Nature, les voyans nudz.
XXVIII

C'est maistre Guillaume Cottin

Et maistre Thibault de Vittry,
Deux povres clers parlans latin,
Humbles, biens chantans au lectry,
Paisibles enffans sans estry :

Je leur laisse sans recevoir

Sur la maison Guillot Gueutry,

En attendant de mieulx avoir.
XXIX

Item, et j'adjoinctz a la crosse
Celle de la rue Saint Anthoine,

Ou ung billart de quoy on crosse,
Et tous les jours plain pot de Seine
Aux pigons qui sont en l'essoyne,
Ensserés soubz trappe voliere,
Mon miroiier bel et ydoyne

Et la grace de la geolliere.

XXX

Item, je laisse aux hospitaux

Mes chassis tissus d'arignie,

Et aux gisans soubz les estaulx,
Chascun sur l'eul une grognee,
Trambler a chiere renfrongnee,
Megres, velus et morfondus,



Chausses courts, robe rongnee,
Gelez, murdriz et enfondus.
XXXI

Item, je laisse a mon barbier

Les rongnures de mes cheveux,
Plainement et sans destourbier ;
Au savetier mes souliers vieulx,
Et au freppier mes habitz tieulx
Que quant du tout je les delaisse ;
Pour mains qu'ilz ne cousterent neufz
Charitablement je leur laisse.
XXXII

Item, je laisse aux Mendians,

Aux Filles Dieu et aux Beguines,
Savoureux morceaulx et fryans,
Chappons, flaons, grasses gelines,
Et puis prescher les .XV. signes
Et abatre pain a deux mains.
Carmes chevauchent noz voisines,
Mais cela, ce n'est que du mains.
XXX111

Item, laisse le Mortier d'or

A Jehan, l'espicier, de la Garde,
Une potence de sainct Mor,

Pour faire ung broyer a moustarde.
Et celluy qui fist I'avantgarde
Pour faire sur moy griefz exploiz :
De par moy, saint Anthoine 1'arde !
- Je ne luy feray autre laiz.
XXXIV

Item, je lesse a Mirebeuf

Et a Nicolas de Louviers,

A chacun I'escaille d'un oeuf
Plaine de francs et d'escus vieulx.
Quant au concierge de Gouvieulx,
Pierre de Rousseville, ordonne,
Pour le donner entendre mieulx,
Escus telz que le Prince donne.
XXXV

Finablement, en escripvant,

Ce soir, seulet, estant en bonne,
Dictant ces laiz et descripvant,
J'ouys la cloche de Serbonne,

Qui tous jours a neuf heures sonne
Le salut que l'ange predit ;

Si suspendis et mis en bonne
Pour prier comme le cueur dit.
XXXVI

Ce faisant, je m'entroubliay,

Non pas par force de vin boire,
Mon esperit comme 1°¢.

Lors je sentis dame Memoire
Reprendre et mectre en son aulmoire
Ses especes colaterales,
Oppinative faulse et voire

Et autres intellectualles,

XXXVII

Et meismement I'estimative,

Par quoy prospective nous vient,
Simulative, formative,

Desquelles souvent il advient
Que, par leur trouble, homme devient



Fol et lunatique par moys ;

Je l'ay leu, se bien m'en souvient,
En Aristote aucunesfois.
XXXVIIL

Dont le sensitif s'esvailla

Et esvertua Fantaisie,

Qui les organes resveilla,

Et tint la souveraine partie

En suspens et comme mortie
Par oppression d'oubliance,

Qui en moy s'estoit espartie
Pour monstrer de Sens la liance.
XXXIX

Puis que mon sens fut a repos
Et I'entendement desmellé,

Je cuiday finer mon propos,
Mais mon ancré trouvay gelé
Et mon cierge trouvay soufflé ;
De feu je n'eusse peu finer,

Si m'endormis, tout enmouflé,
Et ne peuz autrement finer.

XL

Fait au temps de ladite datte
Par le bien renommé Villon,
Qui ne mengue figue ne datte,
Sec et noir comme escouvillon ;
Il n'a tente ne pavillon

Qu'il n'ait lessié a ses amis,

Et n'a mais q'un peu de billon
Qui sera tantost a fin mis.

LE GRAND TESTAMENT DE FRANCOIS VILLON FAIT EN 1461.

Ballade des dames du temps jadis

Ballade des seignneurs du temps jadis

Ballade en vieil langage frangoys

Les regrets de la belle Heaulmiére

Ballade de la belle Heaulmiére aux filles de joie
Double ballade sur le méme propos

Ballade que Villon feist a la requeste de sa mere pour prier Nostre Dame
Ballade de Villon a s'amye

Rondeau

Ballade et oraison

Ballade pour Robert d'Estouville

Ballade des langues ennuyeuses

Ballade Les contreditz de Franc Gontier
Ballade des femmes de Paris

Ballade de la Grosse Margot

Belle lecon de Villon aux enfans perduz
Ballade de bonne doctrine a ceux de mauvaise vie
Chanson

EPITAPHE

VERSET ou rondeau

Ballade de mercy

Ballade de conclusion

I

En l'an de mon trentiesme aage,

Que toutes mes hontes j'euz beues,
Ne du tout fol, ne du tout saige

Non obstant maintes peines eues,
Lesquelles j'ay toutes receues

Soubz la main Thibault d'Aucigny
S'esvesque il est, signant les rues,
Qu'il soit le mien je le regny.

II

Mon seigneur n'est ne mon evesque,
Soubz luy ne tiens, s'il n'est en friche ;
Foy ne luy doy n'ommaige avecque,
Je ne suis son serf ne sa biche.

Peu m'a d'une petite miche

Et de froide eaue tout ung esté ;
Large ou estroit, moult me fut chiche :
Tel luy soit Dieu qu'il m'a esté !

Et s'aucun me vouloit reprendre

Et dire que je le mauldiz,

Non faiz, se bien me scet comprendre ;
En riens de luy je ne mesdiz.

Vecy tout le mal que j'en dis :

S'il m'a esté misericors,

Jhesus, le roy de paradis,

Tel luy soit a I'ame et au corps.

v

Et s'esté m'a dur ne cruel,

Trop plus que cy je ne raconte,

Je veul que le Dieu eternel

Luy soit dont semblable a ce compte.
Et I'Eglise nous dit et compte

Que prions pour noz annemys ;

Je vous diray j'ay tort et honte,



Quoi qu'il m'aist fait, a Dieu remys.
v

Sy prieray pour luy de bon cueur,
Pour 1'ame du bon feu Cotart ;

Mais quoy ! ce sera donc par cueur,
Car de lire je suis fetart.

Priere en feray de picart;

S'l ne le scet, voise I'apprendre,

S'il m'en croit, ains qu'il soit plus tart,
A Douay ou a L'Ysle en Flandre !

VI

Combien, s'or veult que 'on prie
Pour luy, foy que doy mon baptesme,
Obstant qu'a chacun ne le crye,

Il ne fauldra pas a son esme :

Ou psaultier prens, quant suis a mesme,

Qui n'est de beuf ne cordouen,

Le verset escript septiesme

Du pséaulme Deus laudem.

VII

Si prie au benoist filz de Dieu,

Qu'a tous mes besoings je reclame,

Que ma povre priere ait lieu

Vers luy, de qui tiens corps et ame,

Qui m'a preservé de maint blasme

Et franchy de ville puissance.

Loué soit I, et Nostre Dame,

Et Lo’s, le bon roy de France,

VIII

Auquel doint Dieu l'eur de Jacob

Et de Salmon l'onneur et gloire
Quant de prouesse, il en a trop,

De force aussi, par m'ame, voire ,

En ce monde cy transsitoire

Tant qu'il a de long ne de 1¢,

Afin que de lui soit memoire,

Vivre autant que Mathussalé,

IX

Et douze beaux enffans, tous masles,

Veoir de son cher sang royal,

Aussi preux que fut le grant Charles,

Conceuz en ventre nuptial,

Bons comme fut saint Martial.

Ainsi en preigne au feu dauphin !

Je ne luy soubzhaicte autre mal,

Et puis paradis en la fin.

X

Pour ce que foible je me sens

Trop plus de biens que de sancté,

Tant que je suis en mon plain sens,

Sy peu que Dieu m'en a presté,

Car d'autre ne I'ay emprunté,

J'ay ce testament tres estable

Fait, de derreniere voulenté,

Seul pour tout et inrevocable,

X1

Escript l'ay 1'an soixante et ung,

Lors que le roy me delivra

De la dure prison de Mehum,

Et que vie me recouvra,

Dont suis, tant que mon cueur vivra,

Tenu vers luy m'usmilier,

Ce que feray jusqu'il mourra :
Bienfait ne se doit oublier.

XII

Or est vray qu'aprés plains et pleurs
Et angoisseux gemissemens,

Aprés tritresses et douleurs,
Labeurs et griefz cheminemens,
Travail mes lubres sentemens,
Esguisez comme une pelocte,
M'ouvrist plus que tous les commens
D'Averro’s sur Arristote.

XII

Combien, au plus fort de mes maulx,
En cheminant sans croix ne pille,
Dieu, qui les perlins d'Esmaulx
Conforta, ce dit I'Euvangille,

Me monstra une bonne ville

Et pourveut du don d'esperance :
Combien que pechiez soit ville,
Riens ne het que perseverance.
X1V

Je suis pecheur, je le scay bien,
Pourtant ne veult pas Dieu ma mort,
Mais convertisse et vive en bien,
Et tout autre que pechié mort.
Combien qu'en pechié soye mort,
Dieu vit, et sa misericorde,

Se constience me remort,

Par sa grace pardon m'acorde.

XV

Et, comme le noble Roumant

De la Rose dit et confesse

En son premier commancement
C'on doit jeune cueur en jenuesse,
Quant on le voit viel en viellesse,
Excuser, helas ! il dit voir ;

Ceulx dont qui me font telle presse
En meureté ne me vouldroient voir.
XVI

Se pour ma mort le bien publicque
D'aucune chose vaulsist mieulx,

A mourir comme ung homme inique
Je me jugasse, ainsi m'est Dieux !
Griefz ne faiz a jeunes ne vieux,
Soie sur piez ou soy en biere :

Les mons ne bougent de leurs lieux
Pour ung povre, n'avant n'arriere.
XVII

Ou temps qu'Alixandre regna,
Ungs homs nommé Diomedés
Devant lui on lui admena,
Engrillonnné pousses et detz
Comme larron, car il fut des
Escumeurs que voyons courir ;

Sy fut mis devant ce cadés

Pour estre jugiez a mourir.

XVIII

L'empereur si l'araisonna :

" Pourquoy es tu laron en mer ?"
L'autre responce lui donna :

" Pourquoy laron me faiz clamer ?
Pour ce qu'on me voit escumer

En une petiote fuste ?

Se comme toy me peusse armer,
Comme toy empereur je feusse.
XIX

Mais que veulx tu ! de ma fortune,
Contre qui ne puis bonnement,
Qui si faulcement me fortune,

Me vient tout ce gouvernement.
Excusez moy aucunement

Et saichiez qu'en grant poverté,
Ce mot se dit communement,

Ne gist pas grande loyaulté. "

XX

Quant I'empereur ot remiré

De Diomedés tout le dit:

" Ta fortune je te mueray
Mauvaise en bonne ", ce lui dist.
Si fist il ; onc puis ne mesdit

A personne, mais fut vray homme ;
Valere pour vray le bauldit

Qui fut nommé le Grant a Romme
XXI

Se Dieu m'eust donné rencontrer
Ung autre pitieux Alixandre

Qui m'eust fait en bon eur entrer,
Et lors qui m'eust veu condescendre
A mal, estre ars et mis en cendre
Jugié me feusse de ma voys.
Necessité fait gens mesprendre

Et fain saillir le loup du boys.
XXI1

Je plains le temps de ma jeunesse,
Ouquel j'ay plus qu'autre gallé
Jusqu'a I'entrée de vieillesse,

Qui son partement m'a cellé :

Il ne s'en est a pié alé

N'a cheval : helas ! comment don ?
Soudainement s'en est vollé

Et ne m'a laissié quelque don.
XXIII

Allé s'en est, et je demeure,

Povre de sens et de savoir,

Triste, failly, plus noir que meure,
Qui n'ay ne cens, rente n'avoir;
Des miens le mendre, je dy voir,
De me desavouer s'avance,
Oubliant naturel devoir

Par faulte d'un peu de chevance.
XXIV

Si ne crains avoir despendu

Par friander ne par lescher ;

Par trop amer n'ay riens vendu
Qu'amis me peussent reprouchier,
Au moins qui leur couste moulte cher ;
Je le dy et ne croy mesdire.

De ce je me puis revanchier :

Qui n'a meffait ne le doit dire.
XXV

Bien est verté que j'é aymé

Et aymeroye voulentiers ;

Mais triste cueur, ventre affamé
Qui n'est rassasié au tiers,



M'oste des amoureux sentiers.

Au fort, quelc'um s'en recompence

Qui est ramply sur les chantiers,

Car la dance vient de la pance !

XXVI

Bien scay, se j'eusse estudié

Ou temps de ma jeunesse folle

Et a bonnes meurs dedié,

J'eusse maison et couche molle

Mais quoy ! je fuyoie 1'escolle

Comme fait le mauvaiz enffant.

En escripvant ceste parolle,

A peu que le cueur ne me fent.

XXVII

Le dit du Saige trop lui feiz

Favourable, bien en puis mais !

Qui dist : " Esjois toy, mon filz,

En ton adolescence ", mes

Ailleurs sert bien d'ung autre mes,

Car " Jeunesse et adolessance
C'est son parler, ne moins ne mes

Ne sont qu'abuz et ygnorance ".

XXVII

Mes jours s'en sont alez errant,

Comme, dit Job, d'une touaille

Font les filletz, quant tixerant

En son poing tient ardente paille :

Lors s'il y a nul bout qui saille,

Soudainement il le ravit.

Sy ne crains plus que riens m'assaille,

Car a la mort tout s'assouvit.

XXV

Ou sont les gratieux galans

Que je suivoye ou temps jadiz,

Si bien chantans, si bien parlans,

Sy plaisans en faiz et en diz ?

Les aucunes sont morts et roidiz,

D'eulx n'est il plus riens maintenant
Respit aient en paradis,

Et Dieu saulve le remenant !

XXX

Et les autres sont devenuz,

Dieu mercy, grans seigneurs et maistres ;

Les autres mendient tous nuz

Et pain ne voient qu'aux fenestres ;

Les autres sont entrez en cloistres

De Celestins et de Chartreux,

Bostés, houlséz, com pescheurs d'oestres.

Voyez l'estat divers d'entre'eux.

XXXI

Aux grans maistres Dieu doint bien fere,

Vivans en paix et en requoy ;

En eulx il n'y a que reffaire,

Si s'en fait bon taire tout quoy.

Mais aux povres qui n'ont de quoy,

Comme moy, Dieu doint pastience.

Aux autres ne fault qui ne quoy,

Car assez ont pain et pictence.

XXXII

Bons vins ont, souvent embrochez,

Saulces, brouestz et groz poissons,

Tartes, flans, oefz fritz et pochetz,

Perduz et en toutes fagons.

Pas ne ressemblent les magons
Que servir fault a si grant peine :
I1z ne veulent nulz eschangons,

De soy verser chacun se paine.
XXX

En cest incident me suis mis,

Qui de riens ne sert a mon fait.

Je ne suis juge ne commis

Pour pugnir n'absouldre meffait :
De tous suis le plus imparfait ;
Loué soit le doulx Jhesu Crist !
Que par moy leur soit satisffait :
Ce que j'ay escript est escript.
XXXIV

Laissons le moustier ou il est,
Parlons de chose plus plaisante ;
Ceste matiere a tous ne plest,
Ennuieuse est et desplaisante.
Povreté, chagrine, doulente,
Tousjours, despiteuse et rebelle,
Dit quelque parolle cuisante ;
S'elle n'ose, si le pense elle.
XXXV

Povre je suis de ma jeunesse,

De povre et de peticte extrasse ;
Mon pere n'eust oncq grant richesse,
Ne son ayeul, nommé Orrace ;
Povreté tous nous suit et trace.

Sur les tumbeaux de mes ancestres,
Les ames desquelz Dieu embrasse,
On n'y voit couronnes ne ceptres.
XXXVI

De povreté me grementant,
Souventeffoiz me dit le cueur :

" Homme, ne te doulouse tant

Et ne demaine tel douleur !

Se tu n'as tant qu'eust Jaques Cueur,
Mieulx vault vivre soubz gros bureau
Povre, qu'avoir esté seigneur

Et pourrir soubz riche tumbeau. "
XXXVII

Qu'avoir esté seigneur Que dis ?
Seigneur, lasse ! ne l'est il mais ?
Selon les davitiques diz,

Son lieu ne congnoistra jamaiz.
Quant du seurplus, je m'en desmez
Il n'appartient a moy, pecheur ;
Aux theologiens le remectz,

Car c'est office de prescheur.
XXXVIII

Si ne suis, bien le considere,

Filz d'ange, portant dyademe
D'estoille ne d'autre sidere.

Mon pere est mort, Dieu en ait I'ame;
Quant est du corps, il gist soubz lame . .
J'entens que ma mere mourra,

Et le scet bien, la povre femme
Et le filz pas ne demourra.
XXXIX
Je congnois que povres et riches,
Sages et folz, prestres et laiz,



Nobles, villains, larges et chiches,
Petiz et grans, et beaulx et laiz,
Dames a rebrassez collez,

De quelconque condicion,

Protans atours et bourrelez,

Mort saisit sans exception.

XL

Et meure Paris et Helaine,
Quiconques meurt, meurt a douleur
Telle qu'il pert vent et alaine;

Son fiel se creve sur son cuer,
Puis sue, Dieu scet quelle sueur!
Et n'est qui de ses maulx l'alege:
Car enfant n'a, frere ne seur,

Qui lors voulsist estre son plege.
XLI

La mort le fait fremir, pallir,

Le nez courber, les vaines tendre,
Le col enfler, la chair mollir,
Joinctes et nerfs croistre et estendre.
Corps femenin, qui tant est tendre,
Poly, souef, si precieux,

Te fauldra il ces maulx attendre?
Oy, ou tout vif aller es cieulx.

Ballade des dames du temps jadis
Dites moi ou, n'en quel pays,
Est Flora la belle Romaine,
Archipiades, ni Thais,
Qui fut sa cousine germaine,
Echo parlant quand bruit on méne
Dessus riviére ou sur étang,
Qui beauté eut trop plus qu'humaine
Mais ou sont les neiges d'antan?

Ou est la trés sage Hélois,

Pour qui fut chatré et puis moine
Pierre Abelard a Saint Denis?
Pour son amour eut cette essoine.
Semblablement, ou est la reine
Qui commanda que Buridan

Fut jeté en un sac en Seine?
Mais ou sont les neiges d'antan?

La reine Blanche comme lis

Qui chantait a voix de siréne,
Berthe au grand pied, Bietris, Alis,
Haremburgis qui tint le Maine,

Et Jeanne la bonne Lorraine
Qu'Anglais brilérent a Rouen;

Ou sont ils, ou, Vierge souvraine?
Mais ou sont les neiges d'antan?

Prince, n'enquerez de semaine
Ou elles sont, ne de cest an,
Qu'a ce refrain ne vous remaine:
Mais ou sont les neiges d'antan?

Ballade des seigneurs du temps jadis

Qui plus, ou est ly tiers Calixte,
Derrenier decedé de ce nom,

Quy quatre ans tint le papalixte ?
Alfonce le roy d'Arragon,

Le gratieux duc de Bourbon,

Et Artus le duc de Bretaigne,

Et Charles septiesme le bon ?

Mais ou est le preux Charlemaigne ?

Semblablement, le roy scotiste

Qui demy face ot, ce dit on,
Vermaille comme une emastiste
Depuis le front jusqu'au menton,

Le roy de Chippre de renom,

Helas ! et le bon roy d'Espaigne
Dugquel je ne s¢ay pas le nom ?

Mais ou est le preux Charlemaigne ?

D'en plus parler je me desiste,

Le monde n'est qu'abusion ;

Il n'est qui contre mort resiste

Ne qui treuve provision.

Encore faiz une question :
Lancellot, le roy de Behaygne,

Ou est il ? Ou est son tayon ?

Mais ou est le preux Charlemaigne ?

Ou est Clacquin le bon Breton,

Ou est le conte daulphin d'Auvergne,
Et le bon feu duc d'Alengon ?

Mais ou est le preux Charlemaigne ?

Ballade en vieil langage francoys

Car ou soit ly sains appostolles,
D'aubes vestuz, d'amys coeffez,
Qui ne seint fors saintes estolles
Dont par le col prent ly mauffez
De mal talant tout eschauffez.
Aussi bien meurt que cilz servans,
De ceste vie cy buffez :

Autant en emporte ly vens !

Voire, ou soit de Constantinobles
L'emperieres au poing dorez,

Ou de France le roy tres nobles
Sur tous autres roys decorez,

Qui pour ly grant Dieux adorez
Batist eglises et couvens,

S'en son temps il fut honnorez,
Autant en emporte ly vens !

Ou soit de Vienne et de Grenobles
Ly Dauphin, ly preux, ly senez,
Ou de Dijon, Salins et Dolles,

Ly sires filz le plus esnez

Ou autant de leurs gens prenez
Hereaux, trompectes, poursuivans,
Ont ilz bien boutez soubz le nez,
Autant en emporte ly vens !

Princes a mort sont destinez,
Et tous autres qui sont vivnans ;
S'ilz en sont courcez n'atinez,

Autant en emporte ly vens !

XLIT
Puisque pappes, roys, filz de roys
Et conceuz en ventre de roynes,
Sont enseveliz mors et froys

En autlruy mains passent leurs regnes
Moy, povre marcerot de regnes,
Morrai ge pas? Oy se Dieu plaist !
Mais que j'aye fait mes estraines,
Honneste mort ne me desplaist.
XLIIT
Ce monde n'est perpetuel,
Quoy que pense riche pillart ;
Tous sommes soubz mortel coustel :
Ce confort prens, povre viellart,
Lequel d'estre plaisant raillart
Ot le bruit, lors que jeune estoit,
C'on tendroit a fol et paillart
Si, viel, a raillier se mestoit.
XLIV
Car s'en jeunesse il fut plaisant,
Ores plus riens ne dit qui plaise

Tousjours viel singe est desplaisant,
Moue ne fait qui ne desplaise ;
S'il se taist, affin qu'il complaise,
11 est tenu pour fol recreu ;
S'il parle, on lui dist qu'il se taise
Et qu'en son prunier n'a pas creu.
XLV
Or lui convient il mendier,
Car ad ce force le contrainct ;
Regrecté huy sa mort et hier,
Tristesse son cueur si estraint !
Se, souvent, n'estoit Dieu qu'il craint,
11 feroit ung orrible fait,
Et advient qu'en ce Dieu enffraint
Et que Iui mesme se deffait.
XLVI
Aussi ces povres famelettes
Qui vielles sont et n'ont de quoy,
Quant ilz voient ces pucellettes
Empruncter elles a requoy,
Iz demandent a Dieu pourquoy
Sy tost nacquirent n'a quel droit.
Nostre Seigneur se taist tout quoy,
Car au tancer il le perdroit.

Les Regrets de la belle Heaulmiere

XLVII

Advis m'est que j'oy regreter
La belle qui fut héaulmiere,
Soy jeune fille soushaicter

Et parler en telle maniere:
‘Ha! viellesse felonne et fiere,
Pourquoi m'as si tost abatue
Qui me tient? Qui? que ne me fiere?
Et qu'a ce coup je ne me tue?
XLvIl

"Tollu m'as la haulte franchise
Que beaulté m'avoit ordonné

Sur clers, marchans et gens d'Eglise:
Car lors, il n'estoit homme né

Qui tout le sien ne m'eust donné,
Quoi qu'il en fust des repentailles,
Mais que luy eusse habandonné
Ce que reffusent truandailles.
XLIX

"A maint homme 1'ay reffusé,
Que n'estoit a moy grant sagesse,
Pour I'amour d'ung garson rusé,
Auquel j'en faisoie largesse.

A qui que je feisse finesse,

Par m'ame, je I'amoye bien!

Or ne me faisoit que rudesse,

Et ne m'amoit que pour le mien.
L

"Si ne me sceut tant detrayner,
Fouler au piez, que ne I'amasse,
Et m'eust il fait les rains trayner,
Si m'eust dit que je le baisasse,
Que tous mes maulx je n'oubliasse.
Le glouton, de mal entechié,

M'embrassoit . J'en suis bien plus grasse!

Que m'en reste i1? Honte et pechié.
LI

"Or est il mort, passé trente ans,

Et je remains vielle, chenue.

Quant je pense, lasse! au bon temps,
Quelle fus, quelle devenue;

Quant me regarde toute nue,

Et je me voy si tres changée,

Povre, seiche, mesgre, menue,

Je suis presque toute enragée.

LI

"Qu'est devenu ce front poly,

Ces cheveulx blons, sourcilz voultiz,
Grant entroeil, le regart joly,

Dont prenoie les plus soubtilz;

Ce beau nez droit, grant ne petit;
Ces petites joinctes oreilles,
Menton fourchu, cler vis traictiz,

Et ces belles levres vermeilles?

LI

"Ces gentes espaulles menues;

Ces bras longs et ces mains traictisses;
Petiz tetins, hanches charnues,
Eslevées, propres, faictisses

A tenir amoureuses lisses;

Ces larges rains, ce sadinet

Assis sur grosses fermes cuisses,
Dedens son petit jardinet?

LIV

"Le front ridé, les cheveux gris,

Les sourcilz cheuz, les yeulz estains,
Qui faisoient regars et ris,

Dont mains marchans furent attains;
Nez courbes, de beaulté loingtains;
Oreilles pendans et moussues;

Le vis pally, mort et destains;
Menton froncé, levres peaussues:
LV

"C'est d'umaine beaulté I'yssue!

Les bras cours et les mains contraites,
Les espaulles toutes bossues;
Mamelles, quoy! toutes retraites;
Telles les hanches que les tetes.

Du sadinet, fy! Quant des cuisses,
Cuisses ne sont plus, mais cuissetes,
Grivelées comme saulcisses.

LVI

"Ainsi le bon temps regretons

Entre nous, povres vielles sotes,
Assises bas, a crouppetons,

Tout en ung tas comme pelotes,

A petit feu de chenevotes

Tost allumées, tost estaintes;

Et jadis fusmes si mignotes!

Ainsi emprent a mains et maintes."

Ballade de la belle Heaulmiere aux filles de joie
« Or y pensez, belle Gantiere
Qui escoliere souliez estre,
Et vous, Blanche la Savetiere,
Or est il temps de vous cognoistre :
Prenez a destre et a senestre,
N'espargniez homme, je vous prie,
Car vielles n'ont ne cours ne estre
Ne que monnoye qu'on descrye.

« Et vous, la gente Saulcissiere,
Qui de dancer estes adestre,
Guillemete la Tappiciere,

Ne mesprenez vers vostre maistre :
Tost vous fauldra clore fenestre ;
Quant deviendrez, vielle, fleterye,
Plus ne servirez q'un viel prestre
Ne que monnoye c'on descrye.

« Jehanneton la Chapperonniere,
Gardez qu'amy ne vous empestre ;
Et Katherine la Bourciere,
N'envoyez plus les hommes paistre,
Car qui belle n'est ne perpestre
Leur male grace mais leur rie,
Laide viellesse amour n'impestre
Ne que monnoye c'on descrye.

« Filles, vueilliez vous entremectre
D'escouter pourquoy pleure et crye :
Pource que je ne me puis mectre

Ne que monnoye c'on descrye.»

Lvil

Ceste lecon icy leur baille

La belle et bonne de jadiz.

Bien dit ou mal, vaille que vaille,
Enregistrer j'ay fait ses diz

Par mon clerc Fremin 1'estourdiz,
Aussi rassiz que je pense estre,
S'il me desment, je le mauldiz :
Selon le clerc est deu le maistre.



LvIl

Sy apercoy le grant danger
Ouquel omme amoureux se boute.
Et qui me vouldroit laidanger

De ce mot, en disant : « Escoute !
Se d'amer t'estrange et reboute
Le barrat de celles nommees,

Tu faiz une bien folle doubte,

Car ce sont femmes diffamees.
LIX

S'ilz n'ayment fors que pour l'argent,
On ne les ayme que pour l'eure ;
Rondement ayment toute gent

Et rient lors quant bourse pleure.
De celles cy n'est qui ne queure ;
Mais en femmes d'onneur et nom
Franc homme, se Dieu me sequeure,
Se doit emploier; ailleurs non. »
LX

Je prens qu'aucune dye cecy,

Sy ne me contente il en rien.

En effect il conclud ainsi,

Et je le cuide entendre bien,
Qu'on doit amer en lieu de bien.
Assavoir mon se ces fillectes
Qu'en parolles toute jour tien,

Ne furent ilz femmes honnestes ?
LXI

Honnestes si furent vrayment,
Sans avoir reprouches ne blasmes.
Sy est vray qu'au commencement
Une chacune de ces femmes

Lors prindrent, ainsi qu'eussent diffames.

L'une ung clerc, ung lay, l'autre ung moyne,

Pour estaindre d'amours les flasmes
Plus chaudes que feu saint Antoyne.
LXII

Or firent selon ce decret

Leurs amys, et bien y appert :

I1z amoient en lieu secret,

Car autre d'eulx n'avoit part.
Touteffoiz ceste amour se part,

Car celle qui n'en avoit q'um

De celluy s'eslongne et depart

Et ayme mieulx aymer chascun.
LXIII

Qui les meut a ce ? G'ymagine,
Sans l'onneur des dames blasmer,
Que c'est nature femininne

Qui tout unyement veult amer.
Autre chose n'y sgay rimer

Fors qu'on dit a Rains et a Troys,
Voire a L'Isle et a Saint Omer,

Que six ouvriers font plus que trois.
LXIV

Or ont ces folz amans le bont

Et les dames prins la vollee ;

C'est le droit loier qu'amans ont,
Toute foy y est viollee,

Quelque doulx baisier n'acollee.

De chiens, d'oiseaulx, d'armes, d'amours,
C'est pure verité devollee

Pour ung joye cent doulours.
Double ballade

Pour ce, aimez tant que vouldrez,
Suyvez assemblées et festes,

En la fin ja mieulx n'en vauldrez
Et si n'y romprez que vos testes:
Folles amours font les gens bestes;
Salmon en ydolatria;

Samson en perdit ses lunetes.
Bien est eureux qui riens n'y a!

Orpheiis, le doux menestrier,
Jouant de fleustes et musetes,
En fut en danger de murtrier
Chien Cerberus a quatre testes;
Et Narcisus, le bel honnestes,
En ung parfont puis se noya,
Pour I'amour de ses amouretes
Bien est eureux qui riens n'y a!

Sardana, le preux chevalier,
Qui conquist le regne de Cretes,
En voulut devenir moullier

Et filler entre pucelletes.

David le roy, sage prophetes,
Crainte de Dieu en oublia,
Voyant laver cuisses bien faites
Bien est eureux qui riens n'y a!

Amon en voulst deshonnourer,
Faignant de menger tarteletes,

Sa seur Thamar, et desflourer,

Qui fut inceste deshonnestes;
Herodes pas ne sont sornetes

Saint Jean Baptiste en decola

Pour dances, saulx, et chansonnetes
Bien est eureux qui riens n'y a!

De moy, povre, je vueil parler;

J'en fuz batu, comme a ru toiles,
Tout nu, ja ne le quiers celer.

Qui me feist mascher ces groselles,
Fors Katherine de Vausselles?
Noel le tiers est, qui fut 1a.
Mitaines a ces nopces telles,

Bien est eureux qui riens n'y a!

Mais que ce jeune bachelier

Laissast ces jeunes bacheletes,

Non! et, le deust on vif brusler

Comme ung chevaucheur d'escouvetes,
Plus doulces luy sont que civetes.

Mais toutesfoys fol s'y fya:

Soient blanches, soient brunetes,

Bien est eureux qui riens n'y a!

LXV
Se celle que jadiz servoye
De si bon cueur et loyaulment,

